
Concilia Africae 345-525 - Registri ecclesiae Carthaginensis excerpta
Recitata sunt etiam in ista synodo diuersa concilia uniuersae prouinciae africae transactis temporibus aurelii carthaginensis episcopi celebrata. 

 

De concilio quod hippone regio factum est gloriosissimo imperatore theodosio augusto iii et abundantio u. c. conss. viii id. octobris, hippone regio, in secretario basilicae pacis, et cetera.

 

Gesta huius concilii ideo descripta non sunt, quia ea quae ibi statuta sunt, in superioribus probantur inserta.

 

De concilio carthaginensi, ubi legati proconsularis ad concilium adrumetinum destinantur.

 

Gloriosissimis imperatoribus arcadio iii et honorio ii augg. conss., xvi kal. iulias, carthagine.

 

In hoc concilio legati directi sunt episcopi proconsularis ad concilium adrumetinum.

 

De concilio carthaginensi, ubi multa sunt constituta caesario et attico uu. c. conss., v kal. septembris, carthagine, in secretario basilicae restitutae.

 

Cum aurelius episcopus una cum episcopis consedisset, adstantibus etiam diaconibus, aduenientibus quoque victore sene puppianense, tuto migirpense, euangelo assuritano adlocutio ad episcopos aurelii carthaginensis episcopi aurelius episcopus dixit: post diem praestitutam concilii consedimus, ut recordamini, fratres beatissimi, et arbitrabamur omnium prouinciarum per africam legationes conuenisse ad diem, ut dixi, praestitutam nostri tractatus; sed cum consacerdotum nostrorum epistula bizacenorum fuisset recitata, uel quid me cum idem qui tempus et diem concilii praeuenerant tractassent uestrae caritati legeretur, lecta etiam est a fratribus honorato et vrbano, qui nobis cum hodie participantur, legatio destinata.

 

Frater etiam reginus ecclesiae vegeiselitanae litteras legit ad paruitatem meam datas crescentiani primae sedis, ut ipse insinuat, numidiarum, et aurelii, coepiscoporum nostrorum, in quibus scriptis uestra me cum caritas recognoscit promisisse eosdem quod aut ipsi dignarentur uenire aut ad hoc concilium fuissent ex more destinaturi legatos.

 

Sed hoc quia minime factum uidetur, diu se detineri de longinquo uenientes legati mauritaniae sitifensis non posse testantur.

 

Et ideo, fratres, si uestrae caritati uidetur, litterae fratrum nostrorum bizacenorum sed et breuiarium quod eidem epistulae adiunxerunt ad hunc coetum conrogatum legantur, ut si qua forte illic mouere caritatis uestrae animum possint, in eodem breuiario quae diligentius fuerint animaduersa in melius reformentur.

 

Hoc enim frater et coepiscopus noster primae sedis, uir perspectus merito suae grauitatis atque prudentiae, mizonius scribens ad meam paruitatem postulauit.

 

Si ergo placet, quae tractata sunt legantur, et singula a uestra caritate considerentur.

 

Qvod nihil de hipponensi concilio sit emendandvm.

 

Epigonius episcopus dixit: in hoc breuiario, quod decerptum est de concilio hipponensi, nihil arbitramur emendandum uel adsuendum, nisi ut dies sanctae paschae tempore concilii innotescat.

 

Vt episcopi vel clerici non facile filios svos emancipent.

 

Vt episcopi uel clerici filios suos a sua potestate per emancipationem exire non sinant, nisi de moribus eorum fuerint et de aetate securi, ut possint ad eos iam propria pertinere peccata.

 

Vt episcopi vel clerici non ordinentvr nisi omnes svos fecerint christianos.

 

Vt episcopi et presbyteri et diaconi non ordinentur priusquam omnes qui sunt in domo eorum christianos catholicos fecerint.

 

Qvod praeter panem et mervm mixtvm aqva nihil in sacramentis offerri debeat.

 

Vt in sacramentis corporis et sanguinis domini nihil amplius offeratur quam ipse dominus tradidit, hoc est panem et uinum aquae mixtum.

 

Primitiae uero seu mel et lac, quod uno die sollemnissimo in infantum mysterio solet offerri, quamuis in altari offerantur, suam tamen habeant benedictionem, ut a sacramento dominici corporis et sanguinis distinguantur.

 

Nec amplius in primitiis offeratur quam de uuis et frumentis.

 

Vt clerici vel continentes ad virgines vel vidvas non accedant.

 

Vt clerici uel continentes ad uiduas uel uirgines nisi ex iussu uel permissu episcoporum aut presbyterorum non accedant; et hoc non soli faciant sed cum clericis uel cum hic cum quibus episcopus aut presbyter iusserit.

 

Nec ipsi episcopi et presbyteri soli habeant accessum ad huiusmodi feminas, sed ubi aut clerici praesentes sunt aut graues aliqui christiani.

 

Vt princeps sacerdotvm non appelletvr episcopvs.

 

Vt primae sedis episcopus non appelletur princeps sacerdotum aut summus sacerdos aut aliquid huiusmodi sed tantum primae sedis episcopus.

 

Vt clerici tabernas nisi in peregrinis non ingrediantvr.

 

Vt clerici edendi uel bibendi causa tabernas non ingrediantur nisi peregrinationis necessitate compulsi.

Vt a ieivnis deo sacrificia celebrentvr.

 

Vt sacramenta altaris nonnisi a ieiunis hominibus celebrentur, excepto uno die anniuersario quo cena domini celebratur.

 

Nam si aliquorum promeridiano tempore defunctorum siue episcoporum siue ceterorum commendatio facienda est, solis orationibus fiat, si illi qui faciunt iam pransi inuenientur.

 

Vt in ecclesiis convivia minime celebrentvr.

 

Vt nulli episcopi siue clerici in ecclesia conuiuentur, nisi forte transeuntes hospitiorum necessitate illic reficiant; populi etiam ab huiusmodi conuiuiis, quantum fieri potest, prohibeantur.

 

De paenitentibvs.

 

Vt paenitentibus, secundum differentiam peccatorum, episcopi arbitrio, paenitentiae tempora decernantur.

 

Et ut presbyter, inconsulto episcopo, non reconciliet paenitentiam, nisi absentia episcopi, necessitate cogente.

 

Cuiuscumque autem paenitentis publicum et uulgatissimum crimen est, quod uniuersam ecclesiam commouerit, ante absidam manus ei imponatur.

 

De virginibvs.

 

Vt uirgines sacrae, cum a parentibus, a quibus custodiebantur, priuatae fuerint, episcopi uel presbyteri, ubi episcopus absens est, prouidentia grauioribus feminis commendentur, aut simul habitantes inuicem se custodiant, ne passim uagando ecclesiae laedant existimationem.

 

De aegrotantibvs qvi pro se respondere non possvnt.

 

Vt aegrotantes qui pro se respondere non possunt, cum uoluntatis eorum testimonium sui periculo proprio dixerint, baptizentur.

 

Vt scenicis atque histrionibus ceteris que huiusmodi personis uel apostaticis conuersis uel reuersis ad deum gratia uel reconciliatio non negetur.

 

De passionibvs martyrvm.

 

Liceat etiam legi passiones martyrum, cum anniuersarii dies eorum celebrantur.

 

De parvvlis qvi apvd donatistas baptizati svnt.

 

De donatistis placuit ut consulamus fratres et consacerdotes nostros siricium et simplicianum de solis infantibus qui baptizantur penes eosdem, ne quod suo non fecerunt iudicio, cum ad ecclesiam dei salubri proposito fuerint conuersi, parentum illos error impediat ne promoueantur sacri altaris ministri.

 

Quibus insertis, honoratus et vrbanus episcopi legati prouinciae maritaniae sitifensis dixerunt: iamdudum cum apud sanctitatem uestram allegaremus scripta, dilati sumus ea contemplatione quod fratres nostri aduenire possent de numidia legati; sed quia non parui dies sunt quibus exspectati minime uenerunt, ultra praetermittere quae nobis mandata sunt a nostris coepiscopis non oportet, atque ideo, fratres, suggestionem nostram libenter admittite.

 

De fide enim nicaeni tractatus audiuimus; uerum est de sacrificiis inhibendis post prandium; ut a ieiunis, sicuti dignum est, offerantur, et tunc et nunc firmatum est.

 

De rebaptizationibvs et de reordinationibvs vel translationibvs episcoporvm.

 

Illud autem suggerimus mandatum nobis, quod etiam in capuensi plenaria synodo uidetur statutum, ut non liceat fieri rebaptizationes, reordinationes, uel translationes episcoporum.

 

Nam cresconius villaregensis episcopus, plebes sua derelicta, tubunniensem inuasit ecclesiam et usque in hodie, commonitus, secundum quod statutum fuerat, relinquere eamdem quam inuaserit plebem, contempsit.

 

Aduersus istum quae pronuntiata fuerant, confirmata quidem audiuimus.

 

Sed petimus, secundum quod nobis mandatum est, ut dignemini dare fiduciam quod, iam necessitate ipsa cogente, liberum nobis sit rectorem prouinciae secundum statuta gloriosissimorum principium aduersus illum adire, ut qui miti admonitione sanctitatis uestrae adquiescere noluit et emendare inlicitum, auctoritate iudiciaria protinus excludatur.

 

Aurelius episcopus dixit: seruata forma disciplinae non aestimabitur appetitus, si a uestra caritate modeste conuentus recedere detractauerit, cum fuerit, suo contemptu et contumacia, faciente etiam auctoritate iudiciaria, conuentus.

 

Honoratus et vrbanus episcopi dixerunt: hoc ergo omnibus placet?

 

ab uniuersis episcopis dictum est: iustum est, placet.

 

Qvot episcopi ordinare episcopvm debeant.

 

Honoratus et vrbanus dixerunt: et illud nobis mandatum est, ut quia proxime fratres nostri numidiae duo episcopi ordinare praesumpserunt pontificem, nonnisi a duodecim censeatis celebrari episcoporum ordinationes.

Aurelius episcopus dixit: forma antiqua seruabitur, ut non minus quam tres sufficiant, qui fuerint destinati, ad episcopum ordinandum.

 

Praeterea, quia in tripoli forte et in arzuge interiacere uidentur barbarae gentes - nam in tripoli, ut asseritur, episcopi sunt quinque tantummodo, et possunt forte de ipso numero uel duo necessitate aliqua occupari; difficile est enim ut de quolibet numero omnes possint occurrere - numquid debet hoc ipsum impedimento esse ecclesiasticae utilitati?

 

nam et in hac ecclesia, ad quam dignata est uestra sanctitas conuenire, crebro ac paene per diem dominicam ordinandos habemus; numquidnam frequenter potero duodecim uel decem uel non multo minus aduocare episcopos?

 

sed facile est mihi duos adiungere meae paruitati uicinos.

 

Quapropter cernit me cum caritas uestra hoc ipsum obseruari non posse.

 

Qvot addi debeant episcopi nvmero ordinatorvm, si de ordinando episcopo fverit contradictvm.

 

Sed illud est statuendum, ut quando ad eligendum conuenerimus, si qua contradictio fuerit oborta, quia talia tractata sunt apud nos, non praesumant ad purgandum eum qui ordinandus est tres iam, sed postuletur ad numerum supradictorum unus uel duo, et in eadem plebe cui ordinandus est discutiantur primo personae contradicentium, postremo etiam illa quae obiciuntur pertractentur; et cum purgatus fuerit sub conspectu publico, ita demum ordinetur.

 

Si hoc cum uestrae sanctitatis animo concordat, roboretur uestrae dignationis responsione.

 

Ab uniuersis episcopis dictum est: satis placet.

 

Vt de ecclesia carthaginensi dies paschae nvntietvr.

 

Honoratus et vrbanus episcopi dixerunt: quoniam de commonitorio nostro omnia tractata noscuntur, addimus etiam de die paschae nobis esse mandatum, ut de ecclesia semper carthaginensi, sicuti adsolet, instruamur, et non sub angusto temporis spatio.

 

Aurelius episcopus dixit: si sanctitati uestrae uidetur, quoniam nos spopondisse iamdudum meminimus ut singulis quibusque annis ad tractandum conueniamus, et cum conuenerimus in unum, tunc diuulgabitur sanctus paschae dies per legatos qui adfuerint concilio.

 

Honoratus et vrbanus episcopi dixerunt: nunc de praesenti coetu petimus ut litteris prouinciam nostram de hac die informare dignemini.

 

Aurelius episcopus dixit: ita fiat necesse est.

 

De visitandis provinciis.

 

Honoratus et vrbanus dixerunt: et illud nobis mandatum est, ut quia constitutum est in concilio hipponensi singulas debere prouincias tempore concilii uisitandas esse, dignemini etiam, quod hoc anno secundum ordinem distulistis, uel alio anno mauritaniam prouinciam uisitare.

 

Aurelius episcopus dixit: tunc de prouincia mauritania, propterea quod in finibus africae posita sit, nihil statuimus, siquidem uicinae sunt barbarico; sed praestet deus ut ex abundanti non pollicentes uenire possimus ad uestram prouinciam.

 

Cogitare enim debetis, fratres, quia hoc sibi et tripolitani et arzugitani fratres poterant exigere, si ratio pateretur.

 

Vt dioceses nisi ex consensv episcopi proprii episcopvm non accipiant.

 

Epigonius episcopus dixit: multis conciliis hoc statutum a coetu sacerdotali est, ut plebes quae in diocesibus ab episcopis retinentur, quae episcopos numquam habuerunt, nonnisi cum uoluntate eius episcopi a quo tenentur, proprios accipiant rectores, idest episcopos.

 

At uero quia nonnulli dominatu quodam adepto, communionem fratrum abhorrent, uel certe, cum deprauati fuerint, quasi in quadam arce tyrannica sibi dominatum uindicant; quod plerique tumidi atque stolidi aduersum episcopos suos ceruices erigunt presbyteri, uel conuiuiis sibi concinnantes plebem, uel certe persuasu maligno, ut inlicito fauore eosdem uelint sibi collocare rectores; quod quidem insigne mentis tuae tenemus uotum, frater religiose aureli, qui haec saepe oppressisti, non curando tales petitores - sed propter eorum malos cogitatus et praue concinnata consilia hoc dico: non debere rectorem accipere eam plebem quae in diocesi semper subiacuit, nec umquam proprium episcopum habuit.

 

Quapropter, si uniuerso sanctissimo coetui placet quod prosecutus sum, confirmetur.

 

Aurelius episcopus dixit: fratris et consacerdotis nostri prosecutioni non obsisto, sed hoc me et fecisse et facturum esse profiteor circa eos sane qui fuerint concordes non solum circa ecclesiam carthaginensem sed circa omne sacerdotale consortium.

 

Sunt enim plerique, conspirantes cum plebibus propriis quas decipiunt, ut dictum est, earum scalpentes aures, blandi ad seducendum, uitiosae uitae homines, uel certe inflati et ab hoc consortio separati, qui putant propriae plebi incubandum et nonnumquam conuenti, ad concilium uenire detrectant, sua forte ne prodantur flagitia, metuentes.

 

Dico, si placet, circa hos non tantum dioceses non esse seruandas, uerum et de propria ecclesia, quae illis male fauerit, omnimodo adnitendum, ut etiam auctoritate publica reiciantur, atque ab ipsis principalibus cathedris remoueantur.

 

Oportet enim ut qui uniuersis fratribus ac toto concilio inhaeserit non solum suam iure integro sed et dioceses possideat.

 

At uero qui sibimet putant plebes suas sufficere, fraterna dilectione contempta, non tantum dioceses amittant sed, ut dixi, etiam propriis publica careant auctoritate, ut rebelles.

 

Honoratus et vrbanus episcopi dixerunt: summa prouisio sanctitatis tuae cohaesit mentibus singulorum et puto, omnium responsione, ea quae prosequi dignatus es, roboranda.

 

Vniuersi episcopi dixerunt: placet, placet.

 

Vt alienvs clericvs minime svscipiatvr ab alio.

Epigonius episcopus dixit: in multis conciliis hoc statutum est, etiam nunc hoc confirmatum est a uestra prudentia, beatissimi fratres: ut clericum alienum nullus sibi priuet episcopus, praeter eius arbitrium cuius fuerit clericus.

 

Dico autem iulianum, qui ingratus est dei beneficiis per meam paruitatem in se collatis, ita temerarium et audacem extitisse ut eum, qui a me baptizatus est cum esset puer egentissimus, mihi ab eodem commendatum, cum que multis in annis a me aleretur atque incresceret, - hunc, ut dixi, baptizatum esse in ecclesia mea per manum paruitatis meae constat; idem in diocesi mapaliensi lector esse coeperat, immo annis ferme duobus legerat - nescio quo contemptu humilitatis meae idem iulianus arripuit, quem dicat quasi proprium ciuem sui loci vazaritani me inconsulto usurpare; nam et diaconum illum ordinauit.

 

Hoc si licet, pateat haec licentia nobis, beatissimi fratres; si minus, tam impudens cohibeatur, ne se misceat communioni cuiusquam.

 

Numidius episcopus dixit: si non postulata neque consulta tua dignatione id uidetur fecisse iulianus, iudicamus omnes inique factum atque indigne.

 

Quapropter, nisi idem iulianus correxerit errorem suum, et cum satisfactione eumdem clericum, quem fuerat ausus ordinare, reuocauerit tuae plebi, contra statuta concilii faciens, contumaciae suae, separatus a nobis, excipiet iudicium.

 

Epigonius episcopus dixit: aetate pater et ipsa promotione antiquissimus uir laudabilis frater et collega noster victor uult hanc petitionem generalem omnibus effici.

 

Vt carthaginensi episcopo vnde volverit clericvm liceat ordinare.

 

Aurelius episcopus dixit: sermonem meum admittite, fratres.

 

Contingit nonnumquam ut postulentur ab ecclesiis quae praepositis egent uel presbyteris uel episcopis, et tamen memor statutorum id sequor ut conueniam episcopum eius atque ei inculcem quod eius clericus a qualibet ecclesia postuletur, sed forte in hodierno non reluctati sunt et nequando contingat ut reluctentur, cum fuerint a me in hac causa postulati, quem scitis multarum ecclesiarum et ordinandorum curam sustinere.

 

Iustum est ergo ut quemlibet sacerdotem conueniam cum duobus e consortio nostro uel tribus testibus.

 

Sin uero indeuotus extiterit, quid censet caritas uestra faciendum?

 

ego enim cunctarum ecclesiarum dignatione dei, ut scitis, fratres, sollicitudinem sustineo.

 

Numidius episcopus dixit: fuit semper haec licentia huic sed ut unde uellet et de cuius nomine fuisset conuentus, pro desiderio cuiusquam ecclesiae ordinaret episcopum.

 

Epigonius episcopus dixit: bonitas sequestrat possibilitatem: minus enim praesumis, frater, cum te bonum et clementem omnibus reddis - habes enim hoc in arbitrio.

 

Satis est ut satisfiat personae uniuscuiusque episcopi in prima tantummodo conuentione, si autem quod licet huic sedi uindicandum sibi fuerit arbitratus - necesse habes tu omnes ecclesias suffulcire.

 

Vnde tibi non potestatem damus sed tuae adsignamus, ut liceat uoluntati tuae et semper tenere quem uoles ut praepositos plebibus uel ecclesiis constitutas qui postulati fuerint, et unde uolueris.

 

Postumianus episcopus dixit: deinde, qui unum habuerit, numquid debet illi unus ipse presbyter auferri?

 

aurelius episcopus dixit: sed episcopus unus esse potest per quem dignatione diuina presbyteri multi constitui possint; unus autem episcopus difficile inuenitur constituendus.

 

Quapropter, si necessarium episcopatui quis habuerit presbyterum, et unum, ut dixisti, frater, habuerit, etiam ipsum ad promotionem dare debebit.

 

Postumianus episcopus dixit: ergo, si habet alius abundantes clericos, debet mihi alia plebs subuenire?

 

aurelius episcopus dixit: sane; quomodo tue ecclesiae alteri subueneris, persuadebitur illi, qui plures habet clericos, ut unum tibi ordinandum largiatur.

 

Vt episcopi qvi in diocesibvs fverint ordinati diocesim sibi nvllam vindicent.

 

Honoratus et vrbanus episcopi dixerunt: audiuimus constitutum ut dioceses non mereantur episcopos accipere nisi consensu eius sub quo fuerant constitutae.

 

Sed in prouincia nostra, cum aliqui forte in diocesi, concedente eo episcopo in cuius potestate fuerant constitutae, ordinati sunt episcopi, etiam dioceses sibi uindicant.

 

Hoc et corrigi caritatis uestrae iudicio et inhiberi de cetero debet.

 

Epigonius episcopus dixit: singulis episcopis seruatum est quod decebat, ut ex massa diocesium nulla carperetur ut proprium episcopum habuisset, nisi ipse consensum adhibuisset concedendi.

 

Sufficiat enim, si consenserit, ut eadem diocesis permissa proprium tantum episcopum habeat, ceteras sibi non uindicet dioceses, quia exempta de fasce multarum sola meruit honorem episcopatus suscipere.

 

Aurelius episcopus dixit: non dubito caritati uestrae omnium placere eum in diocesi, concedente episcopo qui matricem tenuit, solam eamdem retinere plebem in qua fuerat ordinatus.

 

Quoniam igitur uniuersa arbitror fuisse tractata, si omnia cum animo uestro conuenerunt, sermone uestro cuncta roborate.

 

Vniuersi episcopi dixerunt: omnibus nobis haec placuerunt et haec nostra subscriptione firmabimus.

Et subscripserunt: aurelius episcopus ecclesiae carthaginensis huic decreto consensi et praelecto subscripsi.

 

Similiter et ceteri episcopi subscripserunt.

 

In hoc concilio statutum est ut episcopi sine formata non nauigent.

 

Caesario et attico uu. cc. conss. vi kal. iulias, carthagine.

 

Placuit ut nullus episcoporum nauiget sine formata primatis.

 

Gesta in authenticis qui quaeret inueniet.

 

De consilio isto legati ad imperatorem infrascripti diriguntur episcopi.

 

Post consulatum gloriosissimi imperatoris honori aug. iv et eutychiani u. c., v kal. maias, carthagine, in secretario basilicae restitutae.

 

In hoc concilio legationem susceperunt epigonius et vincentius episcopi, ut pro confugientibus ad ecclesiam, quocumque reatu inuolutis, legem de gloriosissimis principibus mereantur, ne quis audeat eos abstrahere.

 

In hoc concilio legatio destinatur ad romanum et mediolanensem episcopos de paruulis qui apud haereticos baptizati sunt, et ad imperatorem de idolorum reliquiis auferendis, et de aliis rebus quamplurimis.

 

Post consulatum flaui stiliconis u. c., xvi kal. iulias, carthagine, in secretario basilicae restitutae.

 

Cum aurelius episcopus una cum coepiscopis suis consedisset, adstantibus diaconis, aurelius episcopus dixit: ecclesiarum dei per africam constitutarum necessitates me cum optime nouit caritas uestra, sanctissimi fratres, et quoniam praestitit dominus ut ex aliqua parte sancti coetus uestri esset congregata praesentia, uidetur mihi ut has easdem necessitates, quas pro sollicitudine nostra indagare potuimus, in medium proferamus; quas cum adprobauerit uestra sinceritas, sit consequens eligendum esse unum de nostro numero consacerdotem qui, auxiliante domino orationibus uestris, et has ipsas suscipere possit et nauiter peragendas implere, perrecturus ad transmarinas italiae partes, ut tam sanctis fratribus et consacerdotibus nostris, uenerabili sancto fratri anastasio sedis apostolicae episcopo, quam etiam sancto fratri venerio sacerdoti mediolanensis ecclesiae, necessitatem ipsam ac dolorem atque inopiam nostram ualeat intimare.

 

Ex his enim sedibus hoc fuerat prohibitum, quo nouerint communi periculo prouidendum, maxime quia tanta indigentia clericorum est, multae que ecclesiae ita desertae sunt, ut ne unum quidem diaconum, uel inliteratum, habere reperiantur.

 

Nam de ceteris superioribus gradibus et officiis tacendum arbitror, quia, ut dixi, si ministerium diaconii facile non inuenitur, multo magis superiorum honorum inueniri non posse certissimum est.

 

Et quotidianos planctus diuersarum paene emortuarum plebium iam non sustinemus, quibus nisi fuerit aliquando subuentum, grauis nobis et inexcusabilis innumerabilium animarum pereuntium causa apud deum mansura est.

 

Vt parvvli apvd donatistas baptizati, in catholica clerici ordinentvr.

 

Vnde, quoniam superiori concilio statutum esse me cum recognoscit unianimitas uestra ut hii qui apud donatistas paruuli baptizati sunt, nondum scire ualentes erroris eorum interitum, et posteaquam ad aetatem rationis capacem peruenerunt, agnita ueritate, falsitatem eorum abhorrentes, ad ecclesiam dei catholicam per uniuersum mundum diffusam, ordine antiquo, per manus impositionem recepti sunt, debere talibus suscipiendum munus clericatus non impedire nomen erroris, cum ueram ecclesiam illorum putauerint ad fidem accedendo, et ibi christo crediderint, et trinitatis sacramenta perceperint; quae omnia uera et sancta atque diuina esse certissimum est, et in his omnem animae spem constitutam.

 

Quamquam et haereticorum praesumpta audacia ueritatis nomine palliata, haec tradere audeat quae, quoniam simplicia sunt, ut praemonet apostolus dicendo: vnus deus, una fides, unum baptisma, et iterari non liceat, quod semel dari oportet; anathemato nomine erroris, recipiantur per manus impositionem in unam ecclesiam columbam, ut dictum est, et unam matrem omnium christianorum, ubi omnia illa sacramenta salubriter et aeterna et uitaliter accipiuntur.

 

Quae perseuerantibus in haeresi magnam damnationis poenam conquirunt, ut quod eis in ueritate ad aeternam uitam consequendum esset luminosius, hoc in errore sit tenebrosius atque damnosius.

 

Quod fugientes nonnulli et matris ecclesiae catholicae ubera cognoscentes, qui illa omnia sancta mysteria amore ueritatis crediderunt atque perceperunt, quibus sacramentorum rebus cum uitae bonae probitas accesserit, sine dubio ad officium clericatus tales esse applicandos, et maxime in tanta rerum necessitate, nullus est qui non concedat; quanquam nonnulli eiusdem sectae clerici cum plebibus atque honoribus suis ad nos transire desiderent, qui amore honoris aut persuadent ad uitam aut retinent ad salutem.

 

Sed hoc maiori fratrum supradictorum considerationi dimittendum censeo, ut prudentiori suo consilio nostrae suggestionis sermonem cum perpenderint, quid de hac re eis placeat nos informare dignentur.

 

Tantum de his qui infantes baptizati sunt satagimus ut nostrae, si placet, in hisdem ordinandis consentiant uoluntati.

 

Omnia ergo, quae superius comprehendimus apud sanctos episcopos agenda esse, me cum honorabilis fraternitas uestra perpendit.

 

De reliqvis idolorvm vel templis ab imperatoribvs abolendis.

 

Instant etiam aliae necessitates a religiosis imperatoribus postulandae: ut reliquias idolorum per omnem africam iubeant penitus amputari - nam plerisque in locis maritimis atque possessionibus diuersis adhuc erroris istius iniquitas uiget - ut praecipiantur et ipsa deleri, et templa eorum, quae in agris uel in locis abditis constituta, nullo ornamento sunt, iubeantur omnimodo destrui.

 

Vt clerici de ivdicii svi cognitione non cogantvr in pvblico dicere testimonivm.

 

Petendum etiam ut statuere dignentur, ut si qui forte in ecclesia quamlibet causam iure apostolico ecclesiis imposito agere uoluerint, et fortasse decisio clericorum uni parti displicuerit, non liceat clericum in iudicium ad testimonium deuocari eum qui cognitor uel praesens fuit, ut nulla ad testimonium dicendum ecclesiastici cuiuslibet persona pulsetur.

 

De paganorvm conviviis avferendis.

 

Illud etiam petendum ut, quoniam contra praecepta diuina conuiuia multis in locis exercentur, quae ab errore gentili adtracta sunt, ita ut nunc a paganis christiani ad haec celebranda cogantur - ex qua re temporibus christianorum imperatorum persecutio altera fieri occulte uideatur - uetari talia iubeant et de ciuitatibus et de possessionibus imposita poena prohiberi, maxime cum etiam natalibus beatissimorum martyrum per nonnullas ciuitates et in ipsis locis sacris talia committere non reformident; quibus diebus etiam, quod pudoris est dicere, saltationes sceleratissimorum per uicos atque plateas exerceant, ut matrimonialis honor et innumerabilium feminarum pudor, deuote uenientium ad sacratissimum diem, iniuriis lasciuientibus adpetatur, ut etiam ipsius sanctae religionis paene fugiatur accessus.

 

De spectacvlis, vt die dominico vel ceteris sanctorvm festivitatibvs minime celebrentvr.

Necnon et illud petendum, ut spectacula theatrorum ceterorum que ludorum die dominica uel ceteris religionis christianae diebus celeberrimis amoueantur; maxime quia sanctae paschae octauarum die populi ad circum magis quam ad ecclesiam conueniunt, debere transferri deuotionis eorum dies, si quando occurrerint, nec oportere etiam quemquam christianorum cogi ad haec spectacula, maxime quia in his exercendis, quae contra praecepta dei sunt, nulla persecutionis necessitas a quoquam adhibenda est, sed, uti oportet, homo libera uoluntate subsistat sibi diuinitus concessa.

 

Corporatorum enim maxime periculum considerandum est qui contra praecepta dei magno terrore coguntur ad spectacula conuenire.

 

De clericis damnatis.

 

Et illud petendum, ut statuere dignentur: ut si quis cuiuslibet honoris clericus iudicio episcoporum quocumque crimine fuerit damnatus, non liceat eum siue ab ecclesiis, quibus praefuit, siue a quolibet homine defensari, interposita poena damni, pecuniae, atque honoris, quo nec aetatem nec sexum excusandum esse praecipiant.

 

De histrionibvs christianis factis.

 

Et de his etiam petendum, ut si quis ex qualibet ludicra arte ad christianitatis gratiam uenire uoluerit, ac liber ab illa macula permanere, non eum liceat a quoquam iterum ad eadem exercenda reduci uel cogi.

 

De manvmissionibvs in ecclesia celebrandis ab imperatore poscendvm.

 

De manumissionibus sane in ecclesia dicendis, si id nostri consacerdotes per italiam facere reperiuntur, nostrae etiam erit fiduciae istorum ordinem sequi, data plane licentia misso legato, ut quaecumque digna fide pro statu ecclesiae et salute animarum agere potuerit, nos laudabiliter in conspectu domini accepturos.

 

Quae omnia, si sanctitati uestrae placent, edicite, ut et meam suggestionem ratam esse uobis aduertam et nostram omnium consensionem sinceritas eorum libenter accipiat.

 

Ab uniuersis episcopis dictum est: omnibus placent haec quae iniuncta sunt peragenda et prudenter a tua sanctitate enarrata.

 

De eqvitio damnatio episcopo.

 

Aurelius episcopus dixit: equitii etiam, olim merito suo episcopali sententia damnati, non arbitror praetereundam esse legationis causam; ut si forte eum in illis partibus reppererit, sit eidem fratri nostro curae, pro ecclesiae statu, quod oportuerit, uel ubi licuerit, aduersus eum peragere.

 

Ab uniuersis episcopis dictum est: multum placet et ista prosecutio, maxime cum olim damnatus sit equitius et eius impudens inquietudo pro statu et salute ecclesiae magis magis que ubique repellenda.

 

Et subscripserunt: aurelius episcopus ecclesiae carthaginensis huic decreto consensi et praelecto subscripsi.

 

Similiter et ceteri episcopi subscripserunt.

 

In hoc concilio litterae leguntur anastasii romani pontificis de donatistis catholicos episcopos admonentis vincentio et frauito uu. c. conss. id. septembris, carthagine, in secretario basilicae restitutae.

 

Cum in concilio congregati in ecclesia carthaginensi consedissemus ex africanis omnibus prouinciis episcopi, idest aurelius eiusdem sedis episcopus cum collegis suis, quos eorum subscriptio manifestat, recitatis epistolis beatissimi fratris et consacerdotis nostri anastasii ecclesiae romanae episcopi, quibus nos paternae et fraternae caritatis sollicitudine ac sinceritate adhortatus est, ut de haereticorum et schismaticorum donatistarum insidiis et improbitatibus, quibus africanam ecclesiam catholicam grauiter uexant, nullo modo dissimulemus, gratiam agimus deo nostro quod illi optimo et sancto antistiti suo tam piam curam pro membris christi, quamuis in diuersitate terrarum sed in una compage corporis constitutis, inspirare dignatus est.

 

Vt cvm donatistis lenivs agatvr.

 

Deinde, pertractatis et consideratis omnibus quae utilitati ecclesiae conuenire uidebantur, annuente atque ammonente spiritu dei, eligimus cum memoratis hominibus, quamuis de dominici corporis unitate inquieta dissensione praecisis, leniter et pacifice agere, ut quantum in nobis est, omnibus qui eorum communione et societate inretiti sunt, per uniuersas prouincias africanas penitus innotescat, quam miserabili errore deuincti sunt: ne forte, sicut dicit apostolus, nobis in mansuetudine corripientibus diuersa sentientes, det illis deus paenitentiam ad cognoscendam ueritatem, et resipiscant de diaboli laqueis captiuati ab ipso in ipsius uoluntate.

 

De litteris mittendis ivdicibvs, vt ea qvae inter donatistas et maximianistas acta svnt innotescant.

 

Itaque placuit, ut ex concilio nostro litterae darentur ad iudices africanos, a quibus hoc peti congruum uideretur, ut in hoc adiuuent communem matrem ecclesiam catholicam, in quo episcopalis auctoritas contemni in ciuitatibus potest, idest ut iudiciaria potestate atque diligentia ex fide christiana, quid gestum sit in omnibus locis in quibus maximianistae basilicas obtinuerunt, qui ab eis schisma fecerunt, inquirant, et gestis publicis, propter firmam notitiam omnibus necessariam, faciant inhaerere.

 

Vt clerici donatistarvm in ecclesia catholica svscipiantvr in clero.

 

Deinde placuit, ut litterae mittantur ad fratres et coepiscopos nostros et maxime ad sedem apostolicam, in qua praesidet memoratus uenerabilis frater et collega noster anastasius, quo nouerit habere africam magnam necessitatem propter ecclesiae pacem et utilitatem: ut ex ipsis donatistis quicumque clerici, correcto consilio, ad catholicam unitatem transire uoluerint, secundum uniuscuiusque episcopi catholici uoluntatem atque consilium, qui in eodem loco gubernat ecclesiam, si hoc paci ecclesiae prodesse uisum fuerit, in suis honoribus suscipiantur, sicut prioribus eiusdem diuisionis temporibus factum esse manifestum est; quod multarum et paene omnium africanarum ecclesiarum, quibus talis error exortus est, exempla testantur.

 

Non ut concilium, quod in transmarinis partibus de hac re factum est, dissoluatur, sed ut illud maneat circa eos qui sic transire ad catholicam uolunt, ut nulla per eos unitatis compensatio procuretur.

 

Per quos autem uel omni modo perfici uel adiuuari, manifestis fraternarum animarum lucris, catholica unitas in locis quibus degunt uisa fuerit, non eis obsit quod contra honores eorum, quamuis salus nulli interclusa sit, in transmarino concilio statutum est, idest ut ordinati in parte donati, si ad catholicam correcti transire uoluerint, non suscipiantur in honoribus suis secundum transmarinum concilium, sed exceptis hic per quos catholicae unitati consulitur.

 

Vt legatio ad donatistas componendae pacis gratia dirigatvr.

 

Deinde placuit ut his peractis legati etiam praedicandae pacis atque unitatis, sine qua salus christiana non potest obtineri, e numero nostro ad ipsorum donatistarum siue quos habent episcopos siue ad plebes mittantur, per quos omnibus in notitiam perferatur, quam nihil habeant quod aduersus ecclesiam catholicam iuste possint dicere, maxime ut manifestum fiat omnibus per gesta etiam municipalia, propter documentorum firmitatem, quid ipsi de maximianistis schismaticis suis egerint, ubi eis diuinitus demonstratur, si adtendere uelint, tam inique tunc illos ab ecclesiae unitate praecisos, quam inique nunc clamant a se maximianistas schisma fecisse, ex quorum tamen numero, quos iam plenarii concilii sui auctoritate damnauerant, in suis honoribus denuo receperunt, baptismum, quem damnati et exclusi dederant, acceptauerunt: ut uideant quam stulto corde resistant paci ecclesiae toto orbe diffusae, cum ista faciant pro parte donati, neque se istorum, quos ita receperunt, communione, propter intuitum pacis, contaminari dicant, et nos contendant, idest ecclesiam catholicam, etiam in extremis terrarum partibus constitutam, per eorum communionem inquinatam, quos tunc accusantes conuincere nequiuerunt.

 

Qvi clerici ab vxoribvs debeant abstinere.

 

Praeterea, cum de quorumdam clericorum, quamuis erga uxores proprias, incontinentia referretur, placuit episcopos et presbyteros et diaconos secundum priora statuta etiam ab uxoribus continere.

 

Quod nisi fecerint, ab ecclesiastico remoueantur officio.

Ceteros autem clericos ad hoc non cogi, sed secundum uniuscuiusque ecclesiae consuetudinem obseruari debere.

 

De his qvi plebes proprias derelinqvvnt.

 

Rursum placuit ut nemini sit facultas, relicta principali cathedra, ad aliquam ecclesiam in diocesi constitutam se conferre, uel in re propria diuitius quam oportet constitutum, curam uel frequentationem propriae cathedrae neglegere.

 

De infantibvs baptizandis, quoties dvbitatvr vtrvm baptizati fverint.

 

Item placuit de infantibus, quoties inueniuntur certissimi testes, qui eos baptizatos esse sine dubitatione testentur, neque ipsi sunt per aetatem de traditis sacramentis idonei respondere, absque ullo scrupulo eos esse baptizandos, ne ista trepidatio eos faciat sacramentorum purgatione priuari.

 

Hinc etiam legati maurorum, fratres nostri, consuluerunt, quia multos tales a barbaris redimunt.

 

Diem paschae die concilii nvntiandvm.

 

Item placuit ut dies uenerabilis paschae formatarum subscriptione omnibus intimetur, dies uero concilii idem seruetur qui in hipponensi concilio constitutus est, idest x kal. septembris.

 

Et scribendum ad singularum quarumque prouinciarum primates, ut quando apud se concilium congregant, istum diem non impediant.

 

Ne interventor episcopvs cathedram vbi interventor est sedeat.

 

Item constitutum est ut nulli intercessori licitum sit cathedram, cui intercessor datus est, quibuslibet populorum studiis uel seditionibus retinere, sed dare operam ut intra annum eisdem episcopum prouideat.

 

Quod si neglexerit, anno exempto, interuentor alius tribuatur.

 

De defensoribvs ecclesiarvm ab imperatore poscendis.

 

Ab imperatoribus uniuersis uisum est postulandum, propter afflictionem pauperum, quorum molestiis sine intermissione fatigatur ecclesia, ut defensores eis aduersus potentias diuitum cum episcoporum prouisione delegentur.

 

De episcopis qvi ad concilia non occvrrvnt.

 

Item placuit ut, quotienscumque concilium congregandum est, episcopi qui neque aetate neque aegritudine neque aliqua grauiore necessitate impediuntur, competenter occurrant, et primatibus suarum quarumque prouinciarum intimetur ut de uniuersis episcopis uel duae uel tres turmae fiant, ac de singulis turmis, uicissim, quotquot electi fuerint, ad diem concilii instantissime occurrant.

 

Quod si non potuerint occurrere, excusationes suas in tractoria conscribant, uel si post aduentum tractoriae aliquae necessitates repente forsitan ortae fuerint, nisi rationem impedimenti sui apud suum primatem reddiderint, ecclesiae suae communione debere esse contentos.

 

De cresconio.

 

De cresconio villaregensi hoc omnibus uisum est, ut hinc quoque primatui numidiae intimetur, quo cognoscat memoratum cresconium scriptis suis conueniendum esse, ut proximo uniuersali africano concilio suam praesentiam non differat exhibere.

 

Quod si uenire contempserit, in se cognoscat sententiam promulgandam.

 

De ecclesia hipponensivm diaretorvm.

 

Rursum placuit ut, quoniam hipponensium diaretorum ecclesiae destitutio non est diutius neglegenda, et ecclesiae ibi ab his retinentur qui equitii facinorosam communionem declinauerunt, missis ex praesenti concilio episcopis regino, alypio, augustino, materno, theasio, euodio, placiano, vrbano, valerio, ambiuio, fortunato, quoduultdeo, honorato, ianuario, apto, honorato, ampelio, victoriano, euangelo et rogatiano, conuentis et correctis his qui culpabili pertinacia fugam eiusdem equitii exspectandam putabant, cum omnium uoto eis episcopus ordinetur.

 

Si autem illi pacem considerare noluerint, non impediant in eligendo ad ordinandum praeposito utilitatem tanto tempore ecclesiae destitutae.

 

De clericis qvi intra annvm cavsam svam agere non procvraverint.

 

Rursus constitutum est ut, quoties clericis conuictis et confessis in aliquo crimine uel propter eorum quorum uerecundiae parcitur uel propter ecclesiae opprobrium aut insolentem insultationem haereticorum atque gentilium, si forte causae suae adesse uoluerint et innocentiam suam asserere, intra annum excommunicationis hoc faciant.

 

Si uero intra annum causam suam purgare contempserint, nulla eorum uox postea penitus audiatur.

 

Vt de alieno monasterio svsceptos nec praepositos monasterii nec clericos liceat ordinare.

 

Item placuit ut si quis de alterius monasterio repertum uel ad clericatum uel in suo monasterio maiorem monasterii constituerit episcopus, qui hoc fecerit, a communione seiunctus, suae tantum plebis communione contentus sit; et ille neque clericus neque praepositus perseueret.

 

De episcopis qvi haereticos vel paganos haeredes institvvnt.

 

Item constitutum est ut si quis episcopus haeredes extraneos a consanguinitate sua uel haereticos etiam consanguineos aut paganos ecclesiae praetulerit, saltem post mortem anathema ei dicatur, atque eius nomen inter dei sacerdotes nullo modo recitetur.

Nec excusari potest si intestatus defecerit, quia utique debuit, factus episcopus, rei suae ordinationem congruam suae professioni nequaquam differre.

 

De manvmissionibvs.

 

Item placuit ut de manumissionibus in ecclesia celebrandis ab imperatore petatur.

 

De falsis memoriis martyrvm.

 

Item placuit ut altaria quae passim per agros et per uias tamquam martyrum instituuntur, in quibus nullum corpus aut reliquiae martyrum conditae probantur, ab episcopis qui locis eisdem praesunt, si fieri potest, euertantur.

 

Si autem per tumultus populares non sinitur, plebes tamen admoneantur, ne illa loca frequentent, ut qui recte sapiunt nulla ibi superstitione deuincti teneantur, et omnino nulla memoria martyrum probabiliter acceptetur, nisi ubi corpus aut aliquae reliquiae sunt aut origo alicuius habitationis uel possessionis uel passionis fidelissima origine traditur.

 

Nam quae per somnia et per inanes quasi reuelationes quorumlibet hominum ubicumque constituuntur altaria omnimodo improbentur.

 

De idolorvm reliqviis extirpandis.

 

Item placuit ab imperatoribus gloriosissimis peti, ut reliquiae idolatriae non solum in simulacris sed in quibuscumque locis uel lucis uel arboribus omnimodo deleantur.

 

Vt a episcopo carthaginensi, cvm opvs fverit, omnivm episcoporvm nomine dictentvr et svbscribantur epistolae.

 

Ab uniuersis etiam episcopis dictum est, ut si quae litterae dictandae in concilio placuerint, uenerandus episcopus qui huic sedi praesidet omnium nomine dictare et subscribere dignetur, in quibus etiam ad episcopos legatos qui per prouincias africanas in causa donatistarum mittendi sunt, placuit litteras dari, tenorem mandati continentes, quem non egrediantur.

 

Et subscripserunt: aurelius episcopus ecclesiae carthaginensis huic decreto consensi et praelecto subscripsi.

 

Similiter et ceteri episcopi subscripserunt.

 

In hoc concilio praeterita decreta firmantur gloriosissimis imperatoribus arcadio et honorio augg. Conss., vi kal. septembris, in ciuitate mileuitana, in secretario basilicae.

 

Cum aurelius episcopus ecclesiae carthaginensis in concilio uniuersali consedisset, adstantibus diaconis, aurelius episcopus dixit: quoniam ecclesiae sanctae unum est corpus omnium que membrorum caput est unum, factum est, uolente domino ac nostram infirmitatem iuuante, ut ad hanc ecclesiam ueniremus, dilectionis et fraternitatis gratia inuitati.

 

Vnde quaeso caritatem uestram, quia ita credendum est quod noster accessus ad uos nec superfluus nec insuauis est cunctis, ut consensus omnium uestrum manifestetur concordare cum placitis decretorum quae iamdudum uel in hipponensi synodo firmata sunt uel postmodum meliore concilio apud carthaginem definita, nunc quoque nobis ex ordine recitentur.

 

Tunc demum fraternitatis uestrae concordia luce clarior apparebit, si haec quae a nobis superioribus conciliis legaliter definita noscuntur non solum consensu uestro his actis uerum et subscriptionibus manifestetis.

 

Sanctippus episcopus primae sedis numidiae dixit: credo, quod omni fraternitati placuit, et statuta sua manu et confirmauerunt subscribendo, etiam nobis placere posse, et nostra subscriptione firmamus.

 

Nicetius episcopus primae sedis mauritaniae sitifensis dixit: quae recitata sunt decreta, quoniam ratione non carent et sunt adprobata cunctis, etiam et meae paruitati haec placent, quae quidem propria subscriptione firmabo.

 

De episcoporvm ordine, vt qvi posterivs ordinati svnt prioribvs se non avdeant anteferre.

 

Valentinus episcopus dixit: si permittit bonum patientiae uestrae, prosequor: ea quae praeterito tempore in ecclesia carthaginensi gesta sunt et subscriptionibus fratrum firmata claruerunt, etiam nos hoc seruaturos esse profiteor; sed illud scimus, inuiolate semper mansisse ecclesiasticam disciplinam, ita ut nullus fratrum prioribus sui se aliquando auderet anteponere, sed officiis caritatis id semper exhibitum est prioribus, quod ab insequentibus gratanter semper acciperetur.

 

Hunc ordinem iubeat sanctitas uestra melius uestris interlocutionibus roborari.

 

Aurelius episcopus dixit: non decuerat quidem ut haec repeteremus, nisi forte existerent inconsideratae mentes quorumdam, quae ad haec statuenda nostros acuerent sensus, sed communis haec causa est, quam insinuauit frater et consacerdos noster, ut unusquisque nostrum ordinem sibi decretum a deo cognoscat, et posteriores anterioribus deferant, nec eius inconsultis aliquid agere praesumant.

 

Qua de re dico, prout captus animi mei retinet, eos qui putauerint, spretis maioribus, aliquid praesumendum, competenter esse ab omni concilio coercendos.

 

Sanctippus episcopus primae sedis numidiae dixit: audiuit omnium fratrum praesentia prosecutionem fratris et consacerdotis nostri aurelii; quid ad haec respondent?

 

datianus episcopus dixit: quae maiorum decreuit sententia, nostro assensui mancipabuntur, ut quae praeteritorum conciliorum gestis tenentur carthaginensis ecclesiae, nostra assensione plene apud nos firmata teneantur.

 

Vniuersi episcopi dixerunt: hic ordo et a patribus et a maioribus seruatus est, et a nobis deo propitio seruabitur, saluo etiam iure primatus numidiae et mauritaniae.

 

De archiuo et matricula numidiae.

 

Deinde placuit omnibus episcopis, qui in hoc concilio subscripserunt ut matricula et archiuus numidiae et apud primam sedem sit et in metropoli, idest constantina.

 

De qvodvvltdeo episcopo.

De quoduultdeo etiam centuriensi: quoniam aduersarius ipsius, cum se petisset introduci ac concilium nostrum, interrogatus utrum cum eo uellet apud episcopos experiri, primo promiserat et alio die respondit hoc sibi non placere, atque discessit, placuit omnibus episcopis ut nullus eidem quoduultdeo communicet, donec causa eius qualem potuerit terminum sumat; nam adimi ei episcopatum, antequam causae eius exitus appareret, nulli christiano uideri iure potuisset.

 

De maximiano episcopo.

 

De maximiano autem bagaiensi: et ad eum et ad ipsam plebem placuit de concilio litteras dari, ut et ipse ab episcopatu discedat, et illi sibi alium requirant.

 

Vt episcopi qvi ordinantur, ab ordinatoribvs svis epistolas accipiant, qvae diem et consvlem praeferebant.

 

Deinde placuit, ut quicumque deinceps ab episcopis ordinantur per prouincias africanas, litteras accipiant ab ordinatoribus suis manu eorum subscriptas, continentes consulem et diem, ut nulla altercatio de posterioribus uel anterioribus oriatur.

 

De his qvi vel semel in ecclesia legerint, ab aliis non posse promoveri.

 

Item placuit, ut quicumque in ecclesia uel semel legerit, ab alia ecclesia ac clericatum non teneatur.

 

Et subscripserunt: aurelius episcopus ecclesiae carthaginensis huic decreto consensi et praelecto subscripsi.

 

Similiter et ceteri episcopi subscripserunt.

 

In hoc concilio quid egerint episcopi qui ad transmarina legati directi sunt intimatur.

 

Gloriosissimo imperatore theodosio aug. et rumorido u. c. conss., viii kal. septembris, carthagine, in basilica regionis secundae.

 

Cum aurelius episcopus in uniuersali concilio consedisset, adstantibus diaconus, aurelius episcopus dixit: exigente ratione, fraternitas uestra a mea tenuitate ad hoc concilium conrogata est.

 

Iamdudum enim, sicut uestra sanctitas recordatur, habito concilio, destinauimus fratres nostros ad transmarina legatos, quos oportuit, in coetu sanctitatis uestrae, perfunctae legationis cursum narrare.

 

Et licet hesterno die de hac re consedentibus nobis praeter gesta ecclesiastica diligentius quae gesserint tractaremus, hodie tamen oportet tractatum hesterni diei actis ecclesiasticis confirmari.

 

De episcopis prouinciarum africae, qui non adfuerunt praesenti concilio.

 

Ordo itaque rerum deposcit, ut primitus de fratribus nostris et consacerdotibus, qui ad hoc concilium uel de bizatio uel certe de mauritania conuenerunt, quaeremus quemadmodum huic concilio decreuerint interesse.

 

Et offerentibus philologio, geta, venustiano et feliciano, episcopis prouinciae bizacenae, legationis litteras et recitatis; offerentibus etiam luciano et siluano, legatis prouinciae mauritaniae sitifensis, legationis litteras et recitatis, aurelius episcopus dixit: horum scriptorum textus sociabitur actis.

 

De episcopis bizacenis.

 

Numidius episcopus dixit: animaduertimus fratres et coepiscopos nostros bizacenae prouinciae et mauritaniae sitifensis ad concilium destinasse legatos; nunc quaeramus utrum legati numidiae aduenerint uel certe prouinciae tripolitanae uel mauritaniae caesariensis.

 

De episcopis mauritaniae sitifensis.

 

Lucianus et siluanus, episcopi legati prouinciae mauritaniae sitifensis dixerunt: sero ad caesarientes fratres nostros tractoria uenit, nam iam et illi uenirent; tamen necesse est ueniant; et confidimus de animis illorum quia, si quid in hoc concilio gestum fuerit, et ipsi sine dubio suos consensus adhibebunt.

 

De episcopis numidiae.

 

Alypius episcopus ecclesiae thagastensis dixit: nos quidem de numidia uenimus, ego et sancti fratres augustinus et possidius, sed de numidia legatio mitti non potuit, quod adhuc tumultu tyronum episcopi propriis necessitatibus in ciuitatibus suis aut impediti aut occupati sunt.

 

Nam etiam tractoriam sanctitatis tuae cum ad sanctum senem sanctippum deferrem, in praesenti tractatu hoc uisum fuerat, ut concilium indiceretur, quo instructa legatio posset ad hoc concilium destinari; sed cum eum posterioribus litteris admonerem, de impedimento tyronum, ut superius dixi, rescriptis propriis excusauit.

 

Aurelius episcopus dixit: non dubium est quod praedicti fratres et coepiscopi numidiae, cum gesta concilii acceperint, et suos adhibebunt consensus, et in effectum deducere maturabunt, quaecumque in placitum uenerint; cura ergo istius sedis hoc ipsum ut eis intimetur necesse est prouideri.

 

De episcopis tripolitanae.

 

De tripolitanis uero fratribus nostris hoc potui condiscere, quod dulcitium fratrem nostrum destinauerint legatum, sed quia non potuit occurrere, hoc asseuerauerunt quidam filii nostri uenientes de supradicta prouincia, quod memoratus naui se commisit; et credendum est accidisse nonnullam de tempestatibus moram, quae retardaret eius aduentum.

 

Tamen etiam circa ipsos, si caritati uestrae placet, haec forma seruabitur, ut placita ad eosdem concilii transmittantur.

 

Ab uniuersis episcopis dictum est: haec quae statuit sanctitas tua omnibus placent.

 

De conveniendis donatistis.

Aurelius episcopus dixit: quod in tractatum uenit caritatis uestrae, puto hoc ecclesiasticis gestis esse firmandum.

 

Professio enim uestra omnium hoc deprompsit, debere unumquemque nostrum in ciuitate sua per se conuenire donatistarum praepositos, aut adiungere sibi uicinum collegam, ut pariter eos in singulis quibusque ciuitatibus uel locis per magistratus uel seniores locorum conueniant.

 

Hoc si omnibus placet, edicatur.

 

Ab uniuersis episcopis dictum est: omnibus placet, et omnes hac subscriptione firmauimus.

 

Petimus etiam ut epistolis ad iudices mittendis pro omnibus subscribat sanctitas tua.

 

Aurelius episcopus dixit: si uidetur caritati uestrae, forma conuentionis eorum recitetur, ut hunc tenorem prosecutionis omnes, si placuerit, teneamus.

 

Ab uniuersis episcopis dictum est: recitetur.

 

Laetus notarius recitauit: forma conventionis donatistarvm.

 

Ille, episcopus ecclesiae illius, dixit: quid de auctoritate illius amplissimae sedis impetrauerimus, petimus grauitatem uestram, recitari et gestis innecti, atque in effectum deduci iubeatis.

 

Recitata autem iussione atque actis innexa, dicat ille, episcopus ecclesiae illius: quid ergo nobis de concilio ecclesiae catholicae mandatum sit, ad donatistas per uestram grauitatem perferendum, audire et actis inserere et ad eos perferre dignamini, eorum que responsionem rursus apud acta uestra nobis insinuare.

 

Conuenimus uos ex concilii nostri catholici auctoritate missi, de uestra correctione gaudere cupientes, considerantes domini caritatem, qui dixit: beati pacifici, quia ipsi filii dei uocabuntur, et admonuit per prophetam, etiam his qui dicunt se fratres nostros non esse, dicere nos debere: fratres nostri estis.

 

Hanc ergo pacificam ex caritate uenientem commonitionem nostram contemnere non debetis, ut si quid ueritatis habere uos arbitramini, non dubitetis asserere, idest ut, congregato uestro concilio, deligatis ex uobis, quibus causam assertionis uestrae committatis; ut et nos possimus hoc facere, ut etiam de nostro concilio deligantur, qui cum eis quos delegeritis, constituto loco et tempore, quidquid quaestionis est, quod uestram a nobis separat communionem, cum pace discutiant, et tandem aliquando, adiuuante domino deo nostro, finem ueternosus error accipiat, ne, propter animositatem hominum, infirmae animae et ignari populi sacrilega dissensione dispereant.

 

Si enim hoc fraterne acceperitis, ueritas facile dilucescet; si autem hoc facere nolueritis, diffidentia uestra facile innotescet.

 

Cum que recitata esset, ab uniuersis episcopis dictum est: satis placet, hoc fiat.

 

Et subscripserunt.

 

Aurelius episcopus ecclesiae carthaginensis huic decreto consensi et praelecto subscripsi.

 

Similiter et ceteri episcopi subscripserunt.

 

Haec synodus aduersus donatistas legationem ad principes dirigit.

 

Gloriosissimo imperatore honorio aug. vi cons., xvi kal. iulias, carthagine, in basilica regionis secundae.

 

In hoc concilio legationem susceperunt theasius et euodius contra donatistas.

 

In quo concilio insertum est commonitorium, quod ita se continet.

 

Qvale commonitorivm accepervnt legati contra donatistas.

 

Commonitorium fratribus theasio et euodio legatis ex carthaginensi concilio ad gloriosissimos religiosissimos que principes missis.

 

Cum domini auxilio piissimos imperatores adierint, eis insinuent quemadmodum plena fiducia secundum superioris anni concilium donatistarum praepositi actis municipalibus sunt conuenti, ut si confiderent de assertionibus suis, electis ex suo numero aliquibus idoneis, nobis cum pacifice conferrent, et mansuetudine christiana, si quid ueritatis tenerent, non ambigerent demonstrare, quo ita sinceritas catholicae, quae iampridem superioribus claruit, nunc quoque per imperitiam uel pertinaciam resistentibus innotesceret.

 

Sed quia diffidentia premebantur, nihil paene ausi sunt respondere.

 

Vnde, quia impletum est erga eos episcopale officium, et illi qui ueritati respondere nequiuerunt ad immanes uiolentias sunt conuersi, ita ut multos episcopos multos que clericos, ut de laicis taceamus, insidiis oppresserint, ecclesias etiam aliquas inuaserint, aliquas inuadere pertentauerint, ipsorum iam clementiae est consulere, ut ecclesia catholica, quae eos religioso utero in christo genuit et fidei firmitate nutriuit, eorum etiam prospectione muniatur, ne temerarii homines religiosis temporibus infirmos populos terrendo praeualeant, quoniam seducendo deprauare non possunt.

 

Nota est enim et saepe legibus conclamata circumcellionum qua furiunt detestabilis manus; quae etiam ipsorum religiosissimorum supra principum frequentibus sanctionibus condemnata est, aduersus quorum furorem possimus non insolita nec ab scripturis sanctis aliena impetrare praesidia, quando apostolus paulus, sicut in apostolorum actibus fidelibus notum est, factiosorum conspirationem militari etiam submouit auxilio.

 

Sed nos illud poscimus ut catholicis ecclesiis ordinum per ciuitates singulas et uicinorum quorumque possessorum per diuersa loca sine ulla dissimulatione tuitio praebeatur.

 

Simul etiam petendum est, ut illam legem quae a religiosae memoriae eorum patre theodosio de auri libris decem in ordinatores uel ordinatos haereticos seu etiam in possessores, ubi eorum congregatio deprehenditur, promulgata est, ita deinceps confirmari praecipiant: ut in eos ualeat, contra quos propter eorum insidias catholici prouocati contestationem deposuerint, ut hoc saltem terrore a schismatica uel haeretica prauitate desciscant, qui consideratione aeterni supplicii emendari corrigi que dissimulant.

 

Petendum etiam, ut lex quae haereticis, uel ex donationibus uel ex testamentis, aliquid capiendi aut relinquendi denegat facultatem, ab eorum quoque pietate hactenus repetatur: ut eis relinquendi uel sumendi ius adimat, qui pertinaciae furore caecati in donatistarum errore perseuerare uoluerint.

Ceterum, illis qui consideratione unitatis et pacis se corrigere uoluerint, absque interdicto huius legis capiendae hereditatis, aditus pateat, etiamsi adhuc in errore haeretico constitutis aliquid ante donationis uel haereditatis obuenit, his sane exceptis, qui lite pulsati putauerint ad catholicam transeundum, quia de talibus credibile est, non metu caelestis iudicii, potius quam terreni commodi auiditate, unitatem catholicam praeoptasse.

 

Ad haec autem omnia praesidio opus est potestatum suarum quarumque prouinciarum.

 

Sane, pro utilitatibus ecclesiae quidquid intellexerint prodesse, agendi et impetrandi liberam decernimus legationem.

 

Illud praeterea cunctis nobis placuit, ut litterae de coetu nostro ad gloriosissimos imperatores et eminentissimas potestates dirigantur, quibus instruantur nostro omnium consensu ad beatissimum comitatum legatos a nobis esse directos.

 

Sed quia hisdem litteris ab omnibus subscribi tardissimum est, ne singulorum subscriptionibus eaedem epistolae onerentur, petimus, frater aureli, ut hisdem tua caritas nostro omnium nomine subscribere dignetur.

 

Et subscripserunt.

 

Aurelius episcopus ecclesiae carthaginensis huic decreto consensi et praelecto subscripsi.

 

Similiter et ceteri episcopi subscripserunt.

 

Litterae etiam ad iudices mittendae sunt, ut donec dominus legatos ad nos redire permittat, tuitionem per ordines ciuitatum et possessores praediorum ecclesiae catholicae impertiant.

 

Adiungendum etiam de equitio, ut improbitas eius, qua sibi ius sacerdotum improbissime uindicat, ab hipponensi diaretorum diocesi secundum statuta imperatoria repellatur.

 

Litterae etiam ad episcopum romanae ecclesiae de commendatione legatorum mittendae sunt, uel ad alios ubi fuerit imperator.

 

Et subscripserunt.

 

Item aurelius episcopus ecclesiae carthaginensis huic decreto consensi et praelecto subscripsi.

 

Similiter et ceteri episcopi subscripserunt.

 

In hac synodo quae statuta sunt, breuis declarat annexus stilicone iterum et anthemio uu. cc. conss., x kal. septembris, carthagine, in basilica regionis secundae.

 

Huius concilii gesta ideo ex integro non descripsi, quoniam magis ea quae in tempore necessaria fuerunt quam aliqua generalia constituta sunt; sed ad instructionem studiosorum, eiusdem concilii breuem digessi.

 

Brevis cavsarvm.

 

Vt libera legatio ab omnibus prouinciis ad concilium dirigatur.

 

Ad mizonium legati et litterae, propter liberam dirigendam legationem destinari praeceptae sunt.

 

Vt, quia apud carthaginem tantum unitas facta est, dentur etiam litterae ad iudices, ut et aliis prouinciis et ciuitatibus operam impendi iubeant unitati.

 

Vt gratiarum actiones de carthaginensi ecclesia pro uniuersa africa de exclusione donatistarum cum episcoporum litteris ad comitatum mittantur.

 

Recitatae litterae papae innocentii, ut episcopi ad transmarina pergere facile non debeant: quod hoc ipsum episcoporum sententiis confirmatur.

 

Vt propter gratiarum actionem exclusionis donatistarum duo clerici ecclesiae carthaginensis ad comitatum mittantur.

 

In hoc concilio quaedam de constitutis superioribus corriguntur.

 

Gloriosissimis imperatoribus honorio vii et theodosio iterum, augg. conss., id. iun., carthagine, in basilica regionis secundae.

 

Cum aurelius episcopus una cum coepiscopis suis consedisset, adstantibus diaconis (---): quoniam constitutum fuerat in concilio hipponensi, ut singulis annis contraheretur concilium africae plenarium, non tantum hic apud carthaginem, uerum etiam per diuersas prouincias suo ordine, et hoc reseruatum est, ut indiceremus aliquando in numidia, aliquando in bizatio, atque hoc laboriosum omnibus fratribus uisum est, concilivm vniversale nonnisi necessitate faciendvm.

 

Placuit ut non sit ultra fatigandis fratribus anniuersaria necessitas, sed quoties exegerit causa communis, idest totius africae, undecumque ad hanc sedem de hac re datae litterae fuerint, congregandam esse synodum, in ea prouincia ubi opportunitas persuaserit; causae autem, quae communes non sunt, in suis prouinciis iudicentur.

 

Vt ab electis ivdicibvs provocare non liceat.

 

Si autem fuerit prouocatum, eligat qui prouocauerit iudices, et cum eo et ille contra quem prouocauerit, ut ab ipsis deinceps nulli liceat prouocare.

 

De legationibus diuersarum prouinciarum.

Cum uniuersae legationes diuersarum prouinciarum allegarentur, gratissime acceptae sunt, idest numidarum, byzacenorum, maurorum sitifensium, item que caesariensium, sed et tripolitanorum.

 

De executoribus ecclesiae.

 

Placuit praeterea ut executores, in omnibus desideriis quae habet ecclesia, quinque postulentur, qui in diuersis prouinciis impertiantur.

 

Vt ab imperatoribvs postvletvr advocatorvm defensio pro cavsis ecclesiae.

 

Placuit etiam ut petant ex nomine prouinciarum omnium legati perrecturi, vincentius et fortunatianus, a gloriosissimis imperatoribus, ut dent facultatem defensores constituendi scholasticos, qui in actu sunt uel in munere defensionis causarum, ut more sacerdotum prouinciae, idem ipsi qui defensionem ecclesiarum susceperint, habeant facultatem pro negotiis ecclesiarum, quoties necessitas flagitauerit, uel ab obsistendum obrepentibus, uel ad necessaria suggerenda, ingredi iudicium secretaria.

 

Vt legatio sit libera.

 

Placuit ut legationem liberam habeant ad comitatum missi delecti legati.

 

Protestatio maurorum pontificum de primoso.

 

Protestatos esse praeterea mauros caesarienses constat, primosum per principales ciuitatis thigauensis conuentum litteris eorum fuisse, ut secundum principalia scita plenario concilio sui praesentiam faceret; et ut oportuit requisitus primosus repertus non est, sicuti diaconi renuntiauerunt.

 

Sed quia poposcerunt iidem mauri de plenario concilio oportere litteras destinari ad uenerabilem fratrem senem innocentium, has placuit mitti, ut agnoscat requisitum primosum in concilio, et minime fuisse repertum.

 

De plebibvs qvae nvmqvam episcopos habvervnt.

 

Placuit et illud, ut plebes quae numquam habuerunt proprios episcopos, nisi ex concilio plenario uniuscuiusque prouinciae, et primatis atque consensu eius ad cuius diocesim eadem ecclesia pertinebat, decretum fuerit, minime accipiant.

 

De plebibvs vel diocesibvs ex donatistis conversis.

 

Sane ut illae plebes quae conuersae sunt a donatistis et habuerunt episcopos, sine dubio, inconsulto concilio, habere mereantur; quae autem plebes habuerunt episcopum et, eo defuncto, uoluerint non episcopum proprium habere sed ad alicuius episcopi diocesim pertinere, non eis esse denegandum.

 

Necnon et illud suggestum est: quod plebes, ante legem imperatoris de unitate latam, quicumque conuerterunt episcopi ad catholicam, ipsi eas obtinere debeant; uerum, a lege unitatis et deinceps, oporteat uniuersas ecclesias uindicare sibi episcopos catholicos eorum locorum, ad quos locos sub haereticis pertinebant, uel conuersorum ad catholicam, uel non conuersorum haereticorum, et dioceses, et si qua forte sunt instrumenta ecclesiae, uel ad eius ius pertinentia.

 

Qui uero aliqua usurpauerunt post legem, usurpata conuenti restituant.

 

De svggestione mavrentii episcopi.

 

Ad suggestionem uel postulatum maurentii, cum lecta fuisset scheda quam obtulit episcopus placentinus, qui personam legati numidiarum gestat, secundum sententiam eiusdem placentini recitata est in conspectu episcoporum.

 

Et cum quaerentur hi quos adesse uoluit a diaconis pro foribus, idest seniores a noua germani, ac minime inuenirentur secundo uel tertio requisiti, propterea censuit sanctum concilium, ut litterae ad eumdem senem sanctippum praerogentur, quo nouerit uoluntati plebis memoratae nullo modo iniuriam episcopi succumbendum.

 

Maurentius episcopus dixit: quoniam requisiti seniores a noua germani secundo ac tertio, et non sunt inuenti quibus praeceptum erat a primate, ut occurrerent ad uenerabile concilium, quod nunc agitur idibus iuniis, sui absentiam procurarunt; idcirco decernat ex hac re aliquid sanctitas uestra, ne sub molestia calumniae ipsorum innocens uidear laborare.

 

Concilium sanctum statuit debuisse quidem, secundum censuram sacerdotalem, ex hoc concilio aduersus contumaces ferri sententiam; sed quia mansuetudo ecclesiastica seruanda est in omnibus causis, promissae sunt litterae ad senem sanctippum, ut nouerit iudices, de concilio electos, sine dilatione considerare debere in ciuitate thubursicensi, ut negotio congruum adhibeatur examen.

 

Maurentius episcopus dixit: iudices peto, sanctum senem sanctippum, sanctum augustinum, florentium, theasium, samsucium, secundum et possidium: hos decerni mihi iubeatis.

 

Sanctum concilium concessit iudices postulatos; reliquos autem iudices ad complendum numerum necessarios, eligentibus ipsis senioribus a noua germani, senex sanctippus curabit decernere.

 

De pacificandis ecclesiis romana et alexandrina.

 

Placuit etiam ut de dissensione romanae atque alexandrinae ecclesiae ad sanctum papam innocentium scribatur, quo utraque ecclesia inter se pacem, quam praecepit dominus, teneat.

 

De his qvi vxores avt qvae viros dimittvnt, vt sic maneant.

 

Placuit ut, secundum euangelicam et apostolicam disciplinam, neque dimissus ab uxore, neque dimissa a marito, alteri coniungatur, sed ita maneant, aut sibimet reconcilientur; quod si contempserint, ad paenitentiam redigantur.

 

In qua causa legem imperialem petendam promulgari.

 

De precibvs ad altare dicendis.

 

Placuit etiam hoc, ut preces quae probatae fuerint in concilio, siue praefationes, siue commendationes, seu manus impositiones, ab omnibus celebrentur, nec aliae omnino contra fidem proferantur, sed quaecumque a prudentioribus fuerint conlatae dicantur.

De his qvi pvblicorvm ivdiciorvm cognitionem ab imperatore poposcerint.

 

Placuit ut quicumque ab imperatore cognitionem publicorum iudiciorum petierit, honore proprio priuetur; si autem episcopale iudicium ab imperatore postularit, nihil ei obsit.

 

De his qvi, cvm in africa non commvnicant, volverint trans mare svbripere.

 

Quicumque autem, non communicans in africa, in transmarinis ad communicandum obrepserit, iacturam clericatus excipiat.

 

Vt pergentes ad comitatvm, cavsam svam vel carthaginensi vel romano pontifici insinvare procvrent.

 

Placuit ut quicumque ad comitatum ire uoluerit, in formata quae ad vrbis romae ecclesiam mittitur, intimetur ut inde etiam ad comitatum formatam accipiat.

 

Quod si accipiens ad romam tantummodo formatam, et tacens necessitatem, qua ad comitatum illi pergendum est, uoluerit etiam ad comitatum pergere, a communione remoueatur.

 

Quod si ibi romae ei repentina necessitas orta fuerit ad comitatum pergendi, alleget apud episcopum vrbis romae ipsam necessitatem, et de hoc rescripta eiusdem romani episcopi perferat.

 

Formatae autem quae a primatibus uel a quibuscumque episcopis clericis propriis dantur, habeant diem paschae; quod si adhuc eiusdem anni paschae dies incertus est, ille praecedens adiungatur, quomodo solet post consulatum in publicis gestis adscribi.

 

Placuit et illud, ut aduersus donatistas et paganos uel eorum superstitiones legati missi de hoc glorioso concilio, quidquid utile peruiderint, de gloriosissimis principibus impetrent.

 

Placuit etiam petitu omnium episcoporum, ut epistolis omnibus de concilio dandis sanctitas tua sola subscribat.

 

Et subscripserunt.

 

Aurelius episcopus carthaginensis huic decreto consensi et praelecto subscripsi.

 

Similiter et ceteri episcopi subscripserunt.

 

Concilium contra paganos et haereticos basso et philippo uu. cc. conss., xvi kal. iulias, carthagine in secretario basilicae restitutae.

 

In hoc concilio legationem iterum suscepit fortunatianus episcopus contra paganos et haereticos.

 

Item concilium contra paganos et haereticos.

 

Basso et philippo uu. cc. conss., iii id. octobris, carthagine, in secretario basilicae restitutae.

 

In hoc concilio susceperunt legationem restitutus et florentius episcopi contra paganos et haereticos, eo tempore quo seuerus et macarius occisi sunt, et propter eorum causam euodius, theasius et victor episcopi caesi sunt.

 

Concilium de cognitione episcopi gloriosissimis imperatoribus honorio viii et theodosio iii augg. conss., xvii kal. iulias, carthagine, in basilica regionis secundae.

 

In hoc concilio placuit ut non sibi unus episcopus uindicet cognitionem.

 

Gesta huius concilii ideo non descripsi, quoniam prouinciale, non generale, celebratum est.

 

Concilium contra donatistas post consulatum gloriosissimorum imperatorum honorii viii et theodosio iii augg., xviii kal. iulias, carthagine, in basilica regionis secundae.

 

In hoc concilio legationem susceperunt contra donatistas florentius, possidius, praesidius, et benenatus episcopi, eo tempore quo lex data est, ut libera uoluntate quis cultum christianitatis exciperet.

 

Concilium contra haeresim pelagii et caelestii gloriosissimis imperatoribus honorio xii aug. et theodosio viii aug. conss. kal. mai, carthagine, in secretario basilicae fausti.

 

Cum aurelius in uniuersali concilio consedisset, adstantibus diaconis, placuit omnibus episcopis, quorum nomina et subscriptiones inditae sunt, in sancta synodo carthaginensis ecclesiae constitutis: qvod adam non sit factvs a deo mortalis.

 

Vt quicumque dicit adam primum hominem mortalem factum, ita ut siue peccaret siue non peccaret moreretur in corpore, hoc est de corpore exiret, non peccati merito, sed necessitate naturae, anathema sit.

 

Qvod parvvli in peccatorvm remissionem baptizentvr.

 

Item placuit, ut quicumque paruulos recentes ab uteris matrum baptizandos negat, aut dicit in remissionem quidem peccatorum eos baptizari, sed nihil ex adam trahere originalis peccati, quod lauacro regenerationis expietur, unde fit consequens ut in eis forma baptismatis in remissionem peccatorum non uera sed falsa intellegatur, anathema sit.

 

Quoniam non aliter intellegendum est quod ait apostolus: per unum hominem peccatum intrauit in mundum, et per peccatum mors, et ita in omnes homines pertransiit, in quo omnes peccauerunt, nisi quemadmodum ecclesia catholica ubique diffusa semper intellexit.

Propter hanc enim regulam fidei etiam paruuli, qui nihil peccatorum in seipsos adhuc committere potuerunt, ideo in peccatorum remissionem ueraciter baptizantur, ut in eis regeneratione mundetur, quod generatione traxerunt.

 

Qvod gratia dei non solvm remissionem tribvit peccatorvm, sed etiam praestat adivtorivm, ne peccetvr.

 

Item placuit, ut quicumque dixerit gratiam dei qua iustificatur [homo] per iesum christum dominum nostrum, ad solam remissionem peccatorum ualere, quae iam commissa sunt, non etiam ad adiutorium ut non committantur, anathema sit.

 

Qvod gratia christi non solvm scientiam tribvit qvid agamvs, sed etiam dilectionem nobis inspirat, vt qvod scimvs implere valeamvs.

 

Item (---) quisquis dixerit eamdem gratiam dei per iesum christum dominum nostrum propter hoc tantum nos adiuuare ad non peccandum, quia per ipsam nobis reuelatur et aperitur intellegentia mandatorum, ut sciamus quid appetere, quid uitare, debeamus; non autem per illam nobis praestari, ut quod faciendum cognouerimus etiam facere diligamus atque ualeamus, anathema sit.

 

Cum enim dicat apostolus: scientia inflat, caritas uero aedificat, ualde impium est ut credamus, ad eam quae inflat nos habere gratiam christi, et ad eam quae aedificat non habere; cum sit utrumque donum dei, et scire quid facere debeamus, et diligere ut faciamus, ut aedificante caritate scientia non possit inflare.

 

Sicut autem de deo scriptum est: qui docet hominem scientiam, ita etiam scriptum est: caritas ex deo est.

 

Qvod sine dei gratia nihil boni possimvs implere.

 

Item placuit, ut quicumque dixerit ideo nobis gratiam iustificationis dari, ut quod facere per liberum iubemur arbitrium, facilius possimus implere per gratiam, tamquam etsi gratia non daretur, non quidem facile, sed tamen possimus etiam sine illa implere diuina mandata, anathema sit.

 

De fructibus enim mandatorum dominus loquebatur, ubi non ait: sine me difficilius potestis facere, sed ait: sine me nihil potestis facere.

 

Qvod non solvm hvmilis sed et verax sanctorvm vox ista est: si dixerimvs qvia peccatvm non habemvs, nos ipsos sedvcimvs.

 

Item placuit ut quod ait sanctus iohannes apostolus: si dixerimus quia peccatum non habemus, nos ipsos decipimus et ueritas in nobis non est, quisquis sic accipiendum putauerit, ut dicat propter humilitatem non oportere dici nos non habere peccatum, non quia uere ita est, anathema sit.

 

Sequitur enim apostolus et adiungit: si autem confessi fuerimus peccata nostra, fidelis est et iustus, qui remittat nobis peccata et mundet nos ab omni iniquitate; ubi satis apparet hoc non tantum humiliter, sed etiam ueraciter dici.

 

Poterat enim apostolus dicere: si dixerimus <quia> non habemus peccatum, nos ipsos extollimus, et humilitas in nobis non est; sed cum ait: nos ipsos decipimus, et ueritas in nobis non est, satis ostendit eum qui dixerit se non habere peccatum, non uerum loqui, sed falsum.

 

Qvod in oratione dominica sancti pro se dicant: dimitte nobis debita nostra.

 

Item placuit ut quicumque dixerit, in oratione dominica ideo dicere sanctos: dimitte nobis debita nostra, ut non pro seipsis hoc dicant, quia non eis iam necessaria est ista petitio, sed pro aliis, qui sunt in suo populo peccatores, et ideo non dicere unumquemque sanctorum: dimitte mihi debita mea, sed: dimitte nobis debita nostra, ut hoc pro aliis potius quam pro se iustus petere intellegatur, anathema sit.

 

Sanctus enim et iustus erat apostolus iacobus, cum dicebat: in multis enim offendimus omnes; nam quare additum est: omnes, nisi ut ista sententia conueniret et psalmo, ubi legitur: ne intres in iudicio cum seruo tuo, quoniam non iustificabitur in conspectu tuo omnis uiuens; et in oratione sapientissimi salomonis: non est homo qui non peccauit; et in libro sancti iob: in manu omnis hominis signat, ut sciat omnis homo infirmitatem suam.

 

Vnde etiam danihel, sanctus et iustus, cum in oratione pluraliter diceret: peccauimus, iniquitatem fecimus, et cetera quae ibi ueraciter et humiliter confitetur, ne putaretur, quemadmodum quidam sentiunt, hoc non de suis sed de populi sui potius dixisse peccatis, postea dixit: cum orarem et confiterer peccata mea et peccata populi mei domino deo meo; noluit dicere: peccata nostra, sed peccata populi sui dixit et sua, quoniam futuros istos, qui tam male intellegerent, tamquam propheta praeuidit.

 

Qvod veraciter a sanctis dicatvr: dimitte nobis debita nostra.

 

Item placuit ut quicumque uerba dominicae orationis, dicimus: dimitte nobis debita nostra, ita uolunt a sanctis dici, ut humiliter, non ueraciter, hoc dicatur, anathema sit.

 

Quis enim ferat orantem, et non hominibus sed ipsi domino mentientem, qui labiis sibi dicit dimitti uelle, et corde dicit quae sibi dimittantur debita non habere.

 

De plebibvs conversis a donatistis.

 

Item placuit: quoniam quidem ante aliquot annos in hac ecclesia plenario concilio constitutum est ut quaecumque ecclesiae in diocesi constitutae ante leges de donatistis latas catholicae factae sunt, ad eas cathedras pertineant, per quarum episcopos factum est ut catholicae unitati communicarent; post leges autem, quaecumque communicauerunt, illuc pertineant quo pertinebant, cum essent in parte donati; sed quia multae controuersiae postea inter episcopos de diocesibus ortae sunt et oriuntur, quibus tunc minus uidetur esse prospectum, nunc isto concilio sancto placuit ut ubicumque et catholica fuit et pars donati, et ad diuersas cathedras pertinebant, quocumque tempore illic unitas facta est uel facta fuerit, siue ante leges siue post leges, eam ad cathedram pertineant ad quam catholicam, quae iam ibi fuerat, pertinebat.

 

De diocesibvs, qvaliter eas dividant inter se episcopi, tam catholici, qvam qvi ex donati parte conversi svnt.

 

Ita sane ut si episcopus ex donatistis ad catholicam unitatem conuersus est, aequaliter inter se diuidant eas quae sic fuerint inuentae, ubi ambae partes fuerunt, idest ut alia loca ad illum, alia ad illum pertineant, ita ut ille diuidat qui amplius temporis in episcopatu habet, et minor eligat.

 

Quod si forte unus fuerit locus, ad eum pertineant cui uicinior inuenitur.

 

Quod si ambabus cathedris aequaliter uicinus est, ad eum pertineat quem plebs elegerit.

 

Quod si forte antiqui catholici suum episcopum uoluerint, et illi suum qui ex donati parte conuersi sunt, plurium uoluntas paucioribus praeferatur.

 

Si autem partes aequales sunt, maioris temporis episcopo deputetur.

 

Si autem ita plurima loca inueniuntur, in quibus ambae partes fuerunt, ut non possint aequaliter diuidi, uelut si impari numero fuerint, distributis eis locis qui parem habent numerum, quicumque locus remanserit, hoc in eo seruetur, quod superius dictum est, cum de uno tractaretur loco.

Vt si qvam diocesim episcopvs ab haeresi liberans triennio possiderit, nvllvs eam repetat.

 

Item placuit ut etiamsi quisquam post leges aliquem locum a catholicam unitatem conuerterit, si eum per triennium, nemine repetente, retinuit, ulterius ab eo non repetatur; si tamen per ipsum triennium fuit episcopus qui posset repetere et tacuit; si autem non fuit, non praeiudicetur matrici, sed liceat, cum locus acceperit episcopum qui non habebat, ex ipso die intra triennium repetere.

 

Item que si fuerit episcopus ad catholicam ex donati parte conuersus, non ei praeiudicet praefinitum tempus, sed ex quo die conuersus est, habeat per triennium potestatem repetendi loca quae ad ipsam pertinebant cathedram.

 

De his qvi plebes qvas ad se pvtant pertinere, inconventis his a qvibvs tenentvr, inrverint.

 

Item placuit ut quicumque episcopi plebes, quas ad suam cathedram existiment pertinere, non ita repetunt, ut causas suas episcopis iudicantibus agant, sed alio retinente inruerint, siue nolentibus siue uolentibus plebibus, causae suae detrimentum patiantur.

 

Et quicumque iam hoc fecerunt, si nondum est inter episcopos finita contentio, sed adhuc inde contendunt, ille inde discebat quem constiterit, praetermissis iudiciis ecclesiasticis, inruisse.

 

Nec sibi quisque blandiatur, si a primate, ut retineat, litteras impetrarit; sed, siue habeat litteras, siue non habeat, conueniat eum qui tenet et eius litteras accipiat, ut eum appareat pacifice tenuisse ecclesiam ad se pertinentem.

 

Si autem ille aliquam quaestionem retulerit, per episcopos iudices causa finiatur, siue quos eis primates dederint, siue quos ipsi uicinos ex consensu delegerint.

 

De his qvi plebes ad se pertinentes neglegvnt.

 

Item placuit ut quicumque neglegunt loca, ad suam cathedram pertinentia, in catholicam unitatem lucrari, conueniantur a diligentibus uicinis episcopis, ut id agere non morentur.

 

Quod si intra sex menses a die conuentionis non effecerint, qui potuerit ea lucrari, ad ipsum pertineant; ita sane ut, si ille, ad quem pertinuisse uidebantur, probare potuerit, magis illius electam neglegentiam ab haereticis ut impune ibi sint, et suam diligentiam fuisse praeuentam, ut eo modo eius cura sollicitior uitaretur: cum hoc iudices episcopi cognouerint, suae cathedrae loca restituant.

 

Sane si episcopi, inter quos causa uersatur, diuersarum sunt prouinciarum, ille primatus det iudices in cuius prouincia est locus de quo contenditur.

 

Si autem ex communi placito uicinos iudices elegerint, aut unus eligatur aut tres, ut si tres elegerint, aut omnium sententiam sequantur aut duorum.

 

Qvod electorvm ivdicvm sententia sperni non debeat.

 

A iudicibus autem, quos communis consensus elegerit, non liceat prouocare.

 

Et quisquis probatus fuerit per contumaciam nolle obtemperare iudicibus, cum hoc primae sedis episcopo fuerit probatum, det litteras, ut nullus ei communicet episcoporum, donec obtemperet.

 

Vt si episcopvs neglegat svam diocesim, commvnione privetvr.

 

Si in matricibus cathedris episcopus neglegens fuerit aduersus haereticos, conueniatur a uicinis episcopis diligentibus, et ei sua neglegentia demonstretur, ut se excusare non possit.

 

Quod si ex die quo conuenitur intra sex menses, si in eius prouincia executio fuerit et non eos ad unitatem catholicam conuertendos curauerit, non ei communicetur, donec adimpleat.

 

Si autem executor ad loca non uenerit, non adscribatur episcopo.

 

De episcopis qvi donatistas commvnicasse mentiti fverint.

 

Si autem probatum fuerit eum de communione illorum fuisse mentitum, dicendo eos communicasse quos, eo sciente, non communicasse constiterit, etiam episcopatum amittat.

 

De presbyteris et clericis, vt non appellent nisi ad africana concilia.

 

Item placuit ut presbyteri, diaconi, uel ceteri inferiores clerici in causis quas habuerint, si de iudiciis episcoporum suorum questi fuerint, uicini episcopi eos audiant, et inter eos quidquid est finiant adhibiti ab eis ex consensu episcoporum suorum.

 

Quod si et ab eis prouocandum putauerint, non prouocent nisi ad africana concilia uel ad primates prouinciarum suarum; ad transmarina autem qui putauerit appellandum, a nullo intra africam in communionem suscipiatur.

 

De virginibvs etiam minoribvs velandis.

 

Item placuit ut quicumque episcoporum, necessitate pereclitantis pudicitiae uirginalis, cum uel petitor potens uel raptor aliquid formidatur, uel si etiam aliquo mortis periculoso scrupulo compuncta fuerit ne non uelata moriatur, aut exigentibus parentibus aut his ad quorum curam pertinet, uelauerit uirginem seu uelauit intra uiginti et quinque annos aetatis, non ei obsit concilium quod de isto annorum numero constitutum est.

 

Ne divtivs episcopi teneantvr in concilio, ternos ex se singvlarvm provinciarvm ivdices eligant.

 

Item placuit, ne diutius uniuersi episcopi qui ad concilium congregati sunt tenerentur, ab uniuerso concilio iudices ternos de singulis prouinciis eligi.

 

Et electi sunt: - de prouincia carthaginensi: vincentius, fortunatianus et clarus; - de prouincia numidia: alypius, augustinus et restitutus; - de prouincia byzacena: cum sancto sene donatiano primate, cresconius, iocundus et aemilianus; - de mauritania sitifensi: seuerianus, asiaticus et donatus; - de prouincia tripolitana: plautius, qui ex more legatus unus est missus.

Qui omnes cum sancto sene aurelio uniuersa cognoscant: a quo petit uniuersum concilium ut cunctis, siue gestis quae confecta iam sunt, seu epistolis, ipse subscribat.

 

Et subscripserunt.

 

Aurelius episcopus ecclesiae carthaginensis huic decreto consensi et praelecto subscripsi.

 

Similiter et ceteri subscripserunt.

 

[Item huic concilio interfuit ecclesiae romanae legatio].

 

Post consulatum gloriosissimorum imperatorum honorii xii et theodosii viii augg., iii. kal. iunias, carthagine, in secretario basilicae restitutae.

 

Cum aurelius episcopus, una cum faustino ecclesiae potentinae, prouinciae italiae piceni, legato romanae ecclesiae - vincentio culusitano, fortunatiano neapolitano, mariano vzipparensi, adeodato simidiccensi, pentadio carpitano, rufiniano muzu(c)ensi, praetextato sicilibbensi, quoduultdeo vcrensi, candido abbiritano germanicianorum, galloniano vtinensi, legatis prouinciae proconsularis; - alypio thagastensi, augustino hipponeregiensi et possidio calamensi, legatis prouinciae numidiae; - maximiano aquaeregiensi, iucundo sufetulensi et hilariano horreocaeliensi, legatis prouinciae bizacenae; - nouato sitifensi et leone moptensi, legatis prouinciae mauritaniae sitifensis, - ninello rusuccurensi, laurentio icositano et numeriano rusguniensi, legatis prouinciae mauritaniae caesariensis, ab uniuersali concilio iudicibus delectis, adstantibus diaconis, consedissent, et quibusdam peractis, multi episcopi ceterorum peragendorum moras se conquerentur sustinere non posse et ad proprias ecclesias festinarent, placuit uniuerso concilio ut ab omnibus elegerentur de singulis quibusque prouinciis, qui propter alia peragenda residerent.

 

Et factum est ut hi adessent, quorum subscriptiones eos adfuisse testantur.

 

Qvod excommvnicati ad accvsationem admitti non debeant.

 

Placuit que omnibus, quoniam superioribus conciliorum decretis de personis quae admittendae sint ad accusationem clericorum iam constitutum est, et quae personae non admittantur non expressum est, idcirco definimus: eum rite ad accusationem non admitti qui, posteaquam excommunicatus fuerit, in ipsa adhuc excommunicatione constitutus, siue sit clericus, siue laicus, accusare uoluerit.

 

Qvod servi et liberti, omnes qve infamae personae, non debent accvsare.

 

Item placuit ut omnes serui uel proprii liberti ad accusationem non admittantur, uel omnes quos ad accusanda publica crimina leges publicae non admittunt.

 

Omnes etiam infamiae maculis aspersi, idest histriones ac turpitudinibus subiectae personae, haeretici etiam siue pagani seu iudaei; sed tamen omnibus, quibus accusatio denegatur, in causis propriis accusandi licentiam non negandam.

 

Vt qvi vnvm crimen non probaverit, ad altervm admitti non debeat.

 

Item placuit: quotiescumque clericis ab accusatoribus multa crimina obiciuntur, et unum ex ipsis, de quo prius egerit, probare non ualuerit, ad cetera iam non admittatur.

 

Qvi ad testimonivm admittendi svnt.

 

Testes autem ad testimonium non admittendos, qui nec ad accusationem admitti praecepti sunt, uel etiam quos ipse accusator de sua domo produxerit.

 

Ad testimonium autem intra annos xiv aetatis suae non admittantur.

 

De episcopo qvi excommvnicat evm qvi sibi soli crimen dicit esse confessvm.

 

Item placuit ut si quando episcopus dicit aliquem sibi soli proprium crimen fuisse confessum, atque ille neget, non putet ad iniuriam suam episcopus pertinere, quod illi soli non creditur, etsi scrupulo propriae conscientiae se dicit neganti nolle communicare.

 

Vt non temere qvemqvam commvnione privet episcopvs.

 

Quamdiu excommunicato non communicauerit suus episcopus, eidem episcopo ab aliis non communicetur episcopis: ut magis caueat episcopus ne dicat in quemquam quod aliis documentis conuincere non potest.

